
        
            
                
            
        

    
	А. ЧЕХОВ

	 

	БАЯРЛАСАН НЬ

	 

	“Улсын хэвлэлийн газар” УЛААНБААТАР хотноо 1956 онд эрхлэн хэвлүүлсэн “А. П. Чехов: Сээхэлзүүр” (Өгүүллэгүүд) номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Б. Дэмчигдоржийн орчуулга

	БАЯРЛАСАН НЬ

	 

	Шөнийн арван хоёр цагт юм санжээ.

	Үс нь сагсайн босчихсон Митя Кулдаров яаран сандарсаар эх эцгийнхээ байранд гүйж ороод тасалгаа бүрээр нь яаран, эцэг эх нь унтах гэж, охин дүү нь орондоо орж хэвтээд, нэг романы сүүлчийн хуудсыг үзэн дуусгаж байлаа. Гимназын сурагч дүү нар нь унтчихсан байлаа.

	— Чи хаанаас ирэв? Юу болчих вэ? гэж эх эцэг нь гайхацгаав.

	— Оо-ёо-ёо, битгий асуун шалаад байгаарай! Би ингэнэ байх гэж ер санаагүй юм сан! Үгүй ер бас, би ингэнэ байгаа гэж огтхон ч бодоогүй юм сан! Энэ... Энэ чинь тун мундаг хэрэг шүү! гэсээр Митя баярласандаа болоод хөл дээрээ ч тогтож байж чадалгүй, түшлэгтэй зөөлөн сандал дээр суугаад инээд алдаж гарлаа.

	— Энэ мундаг хэрэг шүү! Та нар учрыг нь олохгүй байх аа! Харцгаа л даа та нар! гэхэд охин дүү нь хөнжлөө нөмөрсөөр орноосоо босон харайн, ахынхаа дэргэд очлоо.

	Гимназын сурагч, эрэгтэй хоёр дүү нь ч сэрцгээлээ.

	— Яачаа вэ? Наад царай чинь хачин болж! гэцгээжээ.

	— Баярласандаа болоод тэр байхгүй юу, ээж минь ээ! Одоо намайг бүх Орос улс даяараа мэдэх боллоо! Цөмөөрөө мэдэх боллоо! Дэлхийд коллегийн бүртгэгч цолтой Дмитрий Кулдаров гэгч хүн байдаг юм аа гэдгийг үүнээс урьд гагцхүү та хэд л мэддэг байсан бол одоо бүх Орос улс даяар мэддэг боллоо шүү! Ээ ээж минь гэж! Ээ тэнгэр минь гэж!

	Митя сууж байснаа ухасхийн, бүх өрөө тасалгаагаар гүйж гүйж дахин суучихлаа.

	— Юун ямар хэрэг учир бол оо вэ? 

	— Өөдтэйхөн хэлээд өгөөч, хүүе! гэцгээв.

	— Та нар бол зэрлэг араатан, адгуус, сонин ч уншихгүй, нийгэм даяарт юу болж байдгийг ч мэдэхгүй, анхаарах ч үгүй байцгаах юм. Сонинд хачин сайхан юмс маш их байдаг юм шүү дээ! Юм болбол ер далдлагдах юу ч үгүй, одоо ингээд л бүхэнд илэрхий болдог юм даа. Би яасан азтай хүн юм бэ! Ээ, тэнгэр минь гэж! Сонинд чинь гагцхүү цуут хүмүүсийн тухай л бичдэг шүү дээ, гэтэл намайг ч бас бичиж! гэхэд нь,

	— Юу гээд байна чи? Хаа байгаа юм бэ тэр чинь? гээд, эцэг нь зэвийж цайчихсан байлаа. Эх нь бурхан шүтээн өөдөө харж, залбирч байлаа.

	Гимназын сурагч дүү нар нь унтлагын богино дан цамцтайгаа ухасхийж босоцгоож, ахынхаа дэргэд хүрч ирцгээлээ.

	— Ухай, мөөн! Миний тухай хэвлэлд гарчхаад байна шүү! Одоо намайг бүх Орос улс даяар мэдэх боллоо шүү! Ээж ээ, та сонины энэ дугаарыг дурсгал болгон хадгалчхаарай! Хааяа уншиж бай л даа. Хараач та минь ээ! гээд Митя халааснаасаа сонин гаргаж эцэгтээ өгөнгүүт, хөх харандаагаар зурласан газрыг хуруугаараа няслан заагаад,

	— Уншаад үз л дээ! гэв.

	Эцэг нь нүднийхээ шилийг зүүв.

	— Уншаач даа! гэж Митя дахин хэллээ. 

	Эх нь бурхан өөдөө хараад, залбираад л байв. Эцэг нь хоолойгоо засаад уншиж,

	 

	— Коллегийн бүртгэгч Дмитрий Кулдаров, 12 дугаар сарын 29-ний үдшийн арван нэгэн цагт... 

	 

	Гэтэл Митя

	— Уухай, харж байна уу, хүүе? За, цааш нь! гэжээ.

	 

	...Коллегийн бүртгэгч Дмитрийн Кулдаров, Козохины байшинд байдаг пивоны газраас гараад, Бага Броноор явсаар, хөлчүү халангир байдалтайгаар... 

	 

	гэж унштал,

	— Би Семен Петровичтой л хамт явж байсан хэрэг шүү дээ... Үгүй мөн хачин нарийн тодорхой бичиж дээ! Уншаарай! Аль вэ цааш нь! Чагнацгаагаарай!

	 

	...согтонги халангир байдалтайгаар явсаар, Юхнов уездийн, Дурыкин гацааны тариачин Иван Дроговын хөлсний чарга морины доогуур халтиран ойчжээ.

	Москвагийн 2 дугаар гилдийн худалдаачин Степан Луковын сууж байсан тэр чаргатай морь, цочин үргээд, Кулдаровын дээгүүр харайн гарахдаа, чаргаа чирээд гудамжаар давхиж явсныг хаалгачин барьж зогсоожээ. Ухаан алдчихсан Кулдаровыг цагдаагийн газраас эмчид хүргэж үзүүлсэнд, шилэн хүзүү рүүгээ дэлсүүлчихсэн байжээ... 

	 

	гэж унштал,

	— Би тэр чарганы гуянд мөргүүлчихсэн юм аа, аав аа. Уухай цааш нь! Цааш нь уншаарай! гэхэд нь,

	 

	«...Тэгээд шилэн хүзүү рүүгээ цохиулсан нь гайгүй хөнгөн гэж үзээд, тэр хэргийн тухай тогтоол бичлээ. Уг цохиулсан этгээдэд эмнэлгийн тусламж үзүүлжээ...» 

	 

	гэж уншихад нь,

	— Шилээ хүйтэн усаар шавшиж байгаарай гэсэн юм сан. Одоо уншаа биз? Аа? Мэдэж байгаа биз? Одоо бүх Орос даяар шагшин шаагьж байгаа шүү дээ! Аль вэ, нааш нь өгөөч! гээд Митя сониноо авч, эвхээд, халаасандаа хийжээ.

	— За байз, Макаровынд очиж үзүүлье... Бас Иваницкийнд очиж, Наталия Ивановна, Анисим Васильич нартаа үзүүлье... явлаа шүү! Баяртай! гээд албаны тэмдэг хадаастай малгайгаа өмсчхөөд, баярлан баяссаар Митя гадагшаа гүйж гарлаа.

	 

	1883 он

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1956 оны “Сээхэлзүүр” номын Гарчиг

	ХЭЛ БИЧГИЙН БАГШ

	ЭРДЭМТЭЙ ХӨРШИД ЯВУУЛСАН ЗАХИДАЛ

	БАЯРЛАСАН НЬ

	БҮТЭЛГҮЙХЭН ЯВДАЛ

	ТӨӨРСӨН ХОЁР

	АЙДАС

	ДУУЧИН ХҮҮХЭН

	АНЮТА

	ГОМДЛЫН ДЭВТЭР

	ХҮЗҮҮНДЭЭ АННА

	СЭЭХЭЛЗҮҮР

	БАГА ДАРГА ДЭЛСДЭГ

	САВХИН ГУТАЛ

	ҮЙМЭЭН САНДРААН

	ИОНЫЧ

	 


1956 оны “Сээхэлзүүр” номын Хэвлэн нийтлэлийн мэдээлэл

	 

	Редактор Б. Ринчен

	 

	Техник редактор Д. Лодой 

	Хянагч Б. Уламбаяр

	 

	1956 оны 4 дүгээр сарын 30-нд үйлдвэрт шилжүүлж 

	10000 ширхэг хэвлэв. 

	Цаасны хэмжээ 84х108 1/32. 

	Хэвлэлийн хуудас 4, 75 

	Б-021920 

	Захиалсан № 115 

	Үнэ 2 тө 30 мө

	 

	Сүхбаатарын нэрэмжит Улсын Хэвлэх үйлдвэр 

	Улаанбаатар Чойбалсангийн гудамж, 2

